
Ɖalʋ Kʋjɔʋ kʋ‑ɩ 
     Aji nɛ Ɖalʋ paawɛna mbʋ, ñɔɔsɩ nasɩyɩ lɩɩ, paanaɣ 
tɔɔnaɣ se pɔtɔɔ. Ɖalʋ kʋyɩ ɛyɛlɩ ka ka ɛkɔɔ ɛtalɩ pɔɔ 
nakɛyɛ taa lɛ, lɩm sɔwa pɩkazɩ ñɩɩɩ. Ɖalʋ hosi lɩm mbʋ nɛ 
ɛkpa kpapkasɩ sakɩyɛ nɛ ekpena. Ɛtalaa lɛ ɛyaa Aji: Aji 
kɔɔ ne ŋmʋ kpakpasɩ nɛ ŋwona ña‑halʋ nɛ piya. Ɛlɛ Aji 
taa la leleŋ nɛ ɛpɔzɩ Ɖalʋ se: le ŋkpa‑sɩ? Ɖalʋ se: pɔɔ 
sɔsɔɔ taa. Doo yuwa lɛ, Aji kpaɣ ñɩmɩyɛ nɛ ɛka Ɖalʋ 
nɔnɔɔ tɛɛ; Ɖalʋ lɩɣa hɩm lɛ, pɩsɔbɩ‑ɩ. Tɛʋ fema lɛ, Aji yaɣ 
Ɖalʋ se: kʋyɩ ɖɩɖɛɛ kpakpasɩ ɖeɖe. Ɖalʋ cosi‑i se: ɖoo 
taa malɩɣa hɩm nɛ ñɩmɩyɛ naɖɩyɛ sɔbɩ‑m; maawoki. Aji 
se: Ɖalʋ menteheyi‑ŋ se ŋtaapɛɖɩɣ ñɩma yem yem. Ŋnaa 
yɔ! Ɛlɛ Aji labɩ lɔŋ lakasɩ se piyele e‑ɖeke nɛ ɛɖɛɛ ɛkpa 
kpakpasɩ. Ɛkɔmnɩ kpakpasɩ ɖɩkpayɛ lɛ, ɛtatɩɩhaʋ Ɖalʋ 
kpakpayaɣ. Ŋgʋ Ɖalʋ wɩlɩnɩ‑ɩ kpakpasɩ ɖeɖe. Ɛlɛ Aji kɩlɩ 
Ɖalʋ lɔŋ.  
     Mbʋ yebina toovenim fɛyɩ lɛɛlɛɛyɔ.  

Mayʋ: PATE Ɛssɔhanam Sessaro 

Ɛsɔ wazʋʋ ɛ‑pɩɣa yɔɔ yɔ 
     Evebiya nabɛyɛ kɛwɛna mbʋ naadozo; paɖʋ 
taabalɩyɛ. Pa‑taa lɛ, kʋyʋm sɛɣ Ɛsɔ, naalɛ ɛɛsɛɣ. Powoki 
hayɩm nɛ weyi ɛsɛɣ Ɛsɔ yɔ, ɛpazɩ sɛʋ lɛ, naalɛ mba 
paasɛɣ yɔ, papazɩ hayʋʋ. Paa ɖooye mbʋ palakɩ. Weyi 
ɛsɛɣ Ɛsɔ, yɔ eheyiɣ‑wɛ Ɛsɔtɔm paa ɖooye se patalɩ 
hayɩm taa lɛ, pɛsɛɛ Ɛsɔ ne pʋcɔ papazɩ hayʋʋ; paanɩɣ.  
     Pɩnaɣ tɛma lɛ, pakpaɣ tɔɔnasɩ nɛ pekpena ɖɩɣa. Weyi 
ɛsɛɣ Ɛsɔ yɔ, ɛtɔɔnaɣ kɩlɩ naalɛ mba paasɛɣ Ɛsɔ yɔ. Pana 
se pa‑taabalʋ tɔɔnaɣ kɩlɩ‑wɛ lɛ, pɔpɔzɩ‑ɩ se: taabalʋ, 
pɩlabɩ ɛzɩma nɛ ñɔ‑tɔɔnaɣ kɩlɩ‑ɖʋ? Mbʋ taabalʋ cosi‑wɛ 
se: mɛ‑Ɛsɔ weyi mɛnsɛɣ yɔ, ɛnʋ wazɩna pʋ‑yɔɔ. Mbʋ 
pʋyɔɔ yɔ Ɛsɔ ɖeke koŋ haɣna pɩtɩŋa. Kedeŋa yɔɔ cɩnɛ, 
ɛsɔ taa nɛ tataa, pʋwɛɛ se ɖɩcɛlɩ ɖa‑tɩ Ɛsɔ.  

Mayʋ: ATEYO Atamsinam Sessaro 
Leleŋ wɛnɩ wayɩ 

     Abalʋ nɔɔyʋ kɛwɛna mbʋ, kʋñɔŋ pɩdɩɩfɛyɩ. Kɩyakʋ 
nakʋyʋ ɛlɩɩ tanaŋ tɛɛ cu nɛ ɛkpaɣ hɛɛ nɛ ɛɖɛɛ ñɩtʋ taa nɛ 
ɛɖʋ miŋ nɛ ɛwɔ hɛɛ. Ɛtɛma wɔbʋ lɛ, ɛkpaɣ nimiye nɛ 
ɛɖɛɛ ɛkpa tɩʋ yɔɔ se ɛɖɩɣ e‑liu tɛɛ, mbʋ pʋyɔɔ yɔ ɛwɛna 
lɩmaɣza pɩdɩɩfɛyɩ. Canaɣ talaa nɛ ɛna hɛɛ miŋ taa mbʋ 
lɛ, ɛcaɣ tɩʋ kide tɛɛ nɛ ɛkpaɣ hɛɛ nɛ ɛkayɩ nɛ ɛtɔɔ. Ɛtɛm 
tɔɔʋ lɛ, Ɛñɔɔ lɩm. Ɛñɔ lɩm mbʋ lɛ, ɛtɔ se: lɛɛlɛɛyɔ 
mahaɣa. Mansɩkaɣ yee mbʋ leleŋ wɛnɩ wayɩ. Canaɣ 
yɔɔdɩ mbʋ lɛ, abalʋ ɛlɛ, ɛnɩ mbʋ lɛ, ɛtii.  

Mayʋ: ATEYO Atamsinam Sessaro 

Aji ɖʋʋ mɩla kpou nɛ ɛkpaɣ pɛlɛ 
     Wiyaʋ nɔɔyʋ kɛwɛna mbʋ; kɩyakʋ nakʋyʋ wiye lɛ, 
ɛma kobuka nɛ ɛyaa kpeɣli ɛ‑tɛ. Peeye eheyi‑wɛ se: 
Apɩzɩɣ ɛɖʋ mɩla kpou taa nɛ ɛkpaɣ mɛn‑pɛlɛ? Ɛyaa tɩŋa 
se paapɩzɩɣ. Aji kɔma ɛnɩɩ mbʋ lɛ, ɛpazɩ seɣa ka ka nɛ 
ɛtɔlʋʋ nɛ ɛkʋyʋʋ nɛ ɛ‑nɛmbɛla nɔsɩ taa kpɛzɩ, ɛkɔɔ ɛtalɩ 
wiyaʋ tɛ peeye nɛ ɛpɔzʋʋ wiyaʋ se: ɛbɛ laba nɛ ŋmakɩ 
kubusi mbʋ? Peeye wiyaʋ se: mancaɣ se nɔɔyʋ ɛɖʋ mɩla 
kpou kʋnɛ kɩ‑taa nɛ pusu walɩ walɩ nɛ pʋdʋ kpaɣ     
mɛn‑pɛlɛ nɛ ɛlabɩ‑ɩ halʋ. Aji cosi‑i se: Mbʋ ŋcaɣ nɛ 
ŋtaya‑m nɛ ŋcaɣ nɛ ŋmakɩ kobusi na. Ɛlɛ Aji pɩsɩ ɛ‑tɛ nɛ 
ɛpasɩ ɖasɩ caʋ nɛ 
ewokina wiyaʋ tɛ 
nɛ ɖoo nɛ ɛɖʋʋ 
kpou taa. Ɛna se 
ɖasɩ kpa kpou hɛkʋ 
lɛ, eyele mbʋ nɛ 
ɛpasɩ mɩla wonaʋ 
ɛɖʋʋ ɖasɩ yɔɔ.    

     Pʋkɔma pusu lɛ, wiyaʋ ɖaɣnɩ ɛyaa kpeɣluu. Ɛkpaɣ      
ɛ‑pɛlɛ nɛ ɛcɛlɩ‑ɩ pɩla se Aji kpaɣ halʋ ewona‑ɩ ɛ‑tɛ nɛ so. 
Kɩyakʋ nakʋyʋ wiye lɛ, halʋ naŋgaɣ mʋlʋm namɩyɛ yɔɔ. 
Ɛ‑walʋ ñɛwɛɛ nɛ epeziɣ pɩɣa. Kewiliɣ lɛ, Aji wɛɛ nɛ 
epeziɣ‑kɛ nɛ yondu se: ''mɛ‑lɛɣtʋ yɔɔ mankpaɣ pɛlɛ 
caŋcamɩya mɩya''. Halʋ nɩwa lɛ, ɛpɔzʋʋ‑ɩ se: Aji ŋyou 
yondu suwe? Peeye lɛ, eheyi‑i se pɩɣa wiɣna nɛ 
menpeziɣ‑kɛ se: taawii nɛ ño‑ɖoo kɔɔ. Aji ɖaɣnɩ pazʋʋ 
yondu you ɛzɩ eeyou yɔ. Pɩtɛma, halʋ kʋyɩ nɛ ekpe se 
ɛtana mbʋ se ɖasɩ pacawa nɛ padʋ kpou taa. Mbʋ labɩna 
nɛ pɩfɛyɩ se ña caa lɛ, ŋpɛdɩ ña‑pɩɣa halɩ ñɩŋga.  

 

Mayʋ: LESSAH Julien Sessaro 
 
 

Pɛlɛ nɔɔyʋ tɔm 
 

     Pɛlɛ nɔɔyʋ kɛwɛna mbʋ, payaɣ‑ɩ se Nakaa. Ɛwɛɛ lɛ, 
ɛɛñɔtʋʋna e‑ɖoo mɩzaɣ nɔɔ kaʋ. Alʋwaatʋ ndʋ e‑ɖoo 
ñɔɔzʋʋ ɛ‑tɩ se ewolo mɩzaɣ nɔɔ yɔ, peeye ɛnʋ ñɔɔzʋʋ ɛ‑tɩ 
se ɛɖɛɛ yɛlʋʋ. Ɛlɩɣ nɛ ɛ nɛ abalɩbiya pɔcɔʋ nɛ powoki nɛ 
pɔñɔʋ sʋlʋm nɛ papaɣ. E‑ɖoo yɔɔdʋʋ lɛ, ɛmɛyʋ nɛ ɛ‑ñʋʋ. 
Ɛ‑tʋmɩyɛ lɛ ñɔtʋ nɛ payɛ.  
     Pɛlɛ ɛnʋ ɛkɔɔ nɛ ɛwalɩ. Ewoba ɛ‑walʋ tɛ lɛ, ɛɛsɩŋ labʋ 
tɔɔnaɣ nɛ ɖozi. Pʋyɔɔ lɛ, piya ɩña mɩ‑ñɩma nɛ pɩwazɩ‑mɩ. 

 

Mayʋ: LESSAH Julien Sessaro 

Ajaɣ nɛ Kahʋŋa 
     Ajaɣ kɛwɛna mbʋ ɛ nɛ            
ɛ‑taabalʋ Kahʋŋa paɖʋ ŋgbɛyɛ nɛ 
pahayɩɣ ɖama. Pɩtalɩna Kahʋŋa lɛ, 
keheyi ka‑halʋ se: mʋ sona nɛ 
ŋnaŋ nɛ ŋtɩŋna ma‑wayɩ. Ɛnaŋ nɛ 
ɛ‑tɩŋna ɛ‑wayɩ ɖɔɖɔ ɛzɩ ɛɛyɔɔɖʋʋ 
yɔ. Ɛ‑halʋ wonaa lɛ, ɛyaa‑ɩ se: 
mɔnkɔnaa. Ɛlɛ se: ɖʋ miŋ nɛ 

ŋkpaɣ tataɣ nɛ ŋsɩɩ ɛ‑yɔɔ. Ɛlɛ se: num wɛ le? Ɛlɛ se: 
mɔnkɔŋ. Ewolo ɛkpa tataɣ taa nɛ esobi nɛ num lɩɩ nɛ 
paɖʋsɩnɩ kakayɩsɩ nɛ pɔtɔɔ. Tɛʋ fema lɛ, Ajaɣ cɛlɩ ɛ‑halʋ 
sona se ɛnaŋ nɛ ɛtɩŋna pa‑wayɩ.  
     Ɛlɛ ɛ‑halʋ se: num fɛyɩ kɛlɛ, ŋlebe somtʋ. Ajaɣ ɛlɛ se: 
naŋ ŋkɔna. Ɛlɛ ɛ‑halʋ ñala ɛzɩ ɛɛyɔɔdʋʋ yɔ nɛ ewona. 
Ewonaa lɛ, ɛyaa‑ɩ eheyi‑i se: mɔnkɔnaa. Ɛlɛ Ajaɣ se: sɩɩ 
miŋ yɔɔ tataɣ nɛ mɔnkɔɔ. Ɛlɛ ɛ‑halʋ la mbʋ ɖɔɖɔ; Ajaɣ 
kɔɔ nɛ ɛkpa tataɣ taa nɛ esobi se num ɛlɩɩ nɛ paɖʋsɩnɩ 
kakayɩsɩ. Ɛlɛ ɛ‑halʋ tɔŋ se: ɛbɛ laba nɛ ŋkpa tataɣ taa nɛ 
ŋsobuu tataɣ sa miŋ? Ɛlɛ ecosi‑i: ayɩ ayɩ, cɔna‑m. Kɛlɛ  
ɛ‑halʋ su nɛ ɛcɔŋna‑ɩ tataɣ taa. 
Miŋ ñakɩ‑ɩ ɛlɛ ezuma kpi.  

 

Mayʋ:  
PATE Ɛssɔhanam Sessaro 

Tɔm kɛdʋʋ 
     Ɛjaɖɛ naɖɩyɛ taa posusaa se nɔɔyʋ kɔŋ se ɛmʋ ɛyaa 
pa‑kʋñɔmɩŋ. Weyi ɛwɛna kʋñɔŋ yɔ, ɛlɩna nɛ pamʋ‑ɩ nɛ 
ɛhɛzɩ. Peeye nɔɔyʋ ɖɔkɩ ɛ‑kʋñɔŋ e‑nesi taa nɛ ewona. 
Pɩkɛdaa lɛ, nɔɔyʋ ñasɩɣlɩ ɛ‑ñɩŋgʋ ɖɔkʋ taa nɛ ɛkɔna. 
Pɩkɛdaa ɖɔɖɔ lɛ, tozo tʋ ñepilinziɣ ɛ‑ñɩŋgʋ kɔm yɔɔ, 
mbʋ pʋyɔɔ yɔ kɩkɩla yuŋ nɛ pɩɩcɔʋ se pasɩɣlɩ‑kʋ. Kajalaɣ 
tʋ ɛlɛ, ɛmaɣzɩ se pɩkɛdɩɣ lɛ nɔɔyʋ ñakaɣ kɔnaʋ ɛ‑ñɩŋgʋ 
nɛ lɔɔɖɩyɛ sɔsɔɖɛ. Peeye ɛkpɩtɩ ɛ‑kʋñɔŋ kpɩ nɛ ɛpɩsɩ ekpe 
ɛ‑tɛ. 
     Taabalaa ɩtaayaɣ kʋñɔŋ hɩɖɛ yem yem. Mbʋ pʋyɔɔ 
yɔ, yee ŋlosa kʋñɔŋ nɛ kikɔŋ kɔyɔ, ŋseɣ nɛ pɩcɩyɩ‑ŋ.  

Mayʋ: LAGUIMBE Koumeyalo Sessaro 
 

Tɔm kɛdʋʋ 
     Ɛgbam nɔɔyʋ wɛnɩ mbʋ. Ɛwɛnɩ taabalaa naalɛ. 
Nakʋyʋ wiye lɛ, ɛpɔzɩ‑wɛ se ɛna se ɛbɛ yɔɔ pɔsɔɔlɩ‑ɩ. 
Kajalaɣ tʋ se: "mɔnsɔɔlɩ‑ŋ mbʋ pʋyɔɔ yɔ, ŋkʋʋ kpɩna nɛ 
ɛkɔŋna nandʋ nɛ ɖɩtɔkɩ, pʋ‑yɔɔ mɔnsɔɔlɩ‑ŋ." 
     Naalɛ tʋ se: "mɔnsɔɔlɩ‑ŋ mbʋ pʋyɔɔ yɔ, Ɛsɔ tɔma se 
ɖɩsɔɔlɩ ɖama. Mɔnsɔɔlaa se mansɩnɩ‑ŋ ñɛ‑cɛyɩtʋ taa nɛ 
ɖɩsɩnɩ ɖama." 
     Evemiye naɖɩyɛ lɛ Ɛsɔ maɣzɩ‑wɛ se ɛna. Ɛgbam lɩ 
tanaŋ tɛɛ cu lɛ, ɛkpaɣ ɛ‑tɔʋ nɛ ɛɖɛɛ lakʋ. Wiyaʋ pɩyalʋ 
ñaakʋyɩ lɔŋ nɛ etii tɛyɛ se ɛñɩnɩɣ tatʋ. Ɛgbam na‑ɩ lɛ, 
ɛwɛɛ se tɛtɛgbɩnɛ; ɛhɔ tɔʋ nɛ ɛyaɣ‑ɩ nɛ ɛsɩ.  

     Peeye ɛgbam pɩsɩ ɖɩɣa nɛ ewolo ɛ‑taabalʋ kajalaɣ tʋ 
cɔlɔ nɛ eheyi‑i mbʋ pɩlaba yɔ. Peeye ɛlɛ heyi‑i se: 
"sɔɔndʋ ɛtaakpa‑ŋ Mansɩɣnɩ‑ŋ nɛ ɖiwolo lakʋ taa nɛ 
ɖibimi‑i, nɔɔyʋ ɛtaanɩɩ." Ɛlɛ pɩla mbʋ.  
     Ɛgbam pɩsɩ ɖɩɣa lɛ, ewolo ɛ‑taabalʋ naalɛ tʋ cɔlɔ nɛ 
ɛkɛdɩ‑ɩ mbʋ pɩtɩŋga payɩ pɩlaba yɔ. Ɛlɛ cosi‑i se: "wolo 
ne ŋlɩzɩ heu kʋɖʋm ñe‑heŋ taa nɛ ɖiwolo ɖikuli pɩlaʋ nɛ 
ɖɩlɩzɩ ɛyʋ nɛ ɖɩlɛɣzɩ‑ɩ lone nɛ ɖɩpɩsɩnɩ heu ɛyʋ lone taa." 
Ɛlɛ, pɩla mbʋ. Wiyaʋ ñɩnɩ ɛ‑pɩyalʋ ne ɛwɩɩ lɛ, ɛsɩɩ liidiye 
kudokiŋ ɛgbaʋ se weyi ɛna ɛ‑pɩyalʋ yɔ, ɛkpaɣ. 
     Ɛgbam taabalʋ kajalaɣ tʋ ɛnɛ, ɛnɩ mbʋ lɛ, ewolo 
eheyi wiyaʋ mbʋ pɩlaba yɔ. Ɛlɛ, wiyaʋ tiyi nɛ payaa 
Ɛgbam. Ɛlɛ kɔma lɛ, ɛkpɛzɩ se heu sɩbɩna nɛ ewoni‑i tɛyɛ 
nɛ ebimi‑i. Peeye wiyaʋ pɔzɩ‑ɩ se: "payaɣ ɛyʋ se heu na?" 
nɛ ɛsɔzɩ se, ɖiwoki tɛyɛ nɛ ɖikuli pɩlaʋ. Yee ɖɩmaɣnɩ 
ɛyʋ, ña ɛgbam, ŋsʋʋ salaka taa. Ɛlɛ yee ɖɩmaɣna heu, 
weyi ña ŋheyaa yɔ, pɩpɩsɩɣ ña‑ñʋʋ taa. 
     Ɛlɛ, powolo nɛ pokuli pɩlaʋ lɛ, pamaɣnɩ heu. Ɛlɛ 
wiyaʋ se kataɣzaɣ tʋ ña pɩpɩsɩɣ ña‑ñʋʋ taa. Nɛ pakpa‑ɩ 
nɛ paɖʋ salaka.  
     Tɔm kɛdʋʋ heyiɣ‑ɖʋ se pʋwɛɛ se ɖɩsɔɔlɩ ɖa‑taabalaa 
pɩtɩŋga pɩ‑taa: paa leleŋ taa yaa paa kʋñɔŋ taa.  

 
Mayʋ: LESSAH Daniel 

Tɔm kɛdʋʋ 
     Abalʋ nɔɔyʋ wɛnɩ ɖɛ‑tɛ tɛtʋ taa nɛ payaɣ‑ɩ se 
Atakpanɛpɩcɛ. Nakʋyʋ wiye ɛ nɛ ɛ‑halʋ piyozi‑wɛ liidiye 
yɔɔ. Abalʋ ɛnʋ se halʋ mɩla liidiye. Halʋ kpɛzɩ se ɛtana 
ɖɩ‑yɔɔ. Ɛ nɛ ɛ‑walʋ poyoo haŋŋŋ. Abalʋ kpaɣ lɩmaɣza se 
pɛɖɛ kazaŋaɣ nɛ yee pɩkpa nɔɔyʋ yɔ, ɛhɛyɩ liidiye nɖɩ 
ɖɩ‑tɛ nabʋlɛ. 
     Powoba lɛ, pɩtakpa nɔɔyɔ. Ɛlɛ pɩkɛna Abalʋ kɩcɛyʋʋ 
se ɛhɛyɩ halʋ, mbʋ pɩyɔɔ yɔ, ɛkpa halʋ mɩlɩm.  
     Koobiya, mbʋ yebina nɛ yee ŋtana nɔɔyʋ nɛ ñɛ‑ɛzɩyɛ 
yɔ, taakpa‑ɩ ɖulum.                     Mayʋ: LESSAH Daniel 
 

Fendu feyi wazaɣ 
     Abalʋ nɔɔyʋ payaɣ se Kɩbandʋ. Kɩyakʋ nakʋyʋ ɛlɩnɩ 
hayɩm taa. Ɛhɔba hɛɛ nɛ ɛtɔɔ nɛ pɩkazɩ naɖɩyɛ luuu nɛ 
ɛkayɩ‑ɖɩ kpɩlɩŋ kpɩlɩŋ. Ɛkʋyɩ kpɛm lɛ, ɛkpaɣ‑ɖɩ nɛ ɛɖʋ 
huyuu taa. Ɛlɩ nʋmɔʋ taa lɛ, ɛcɛ ŋgbam nʋmɔʋ nɔɔ. 
Kpaagbaa mbʋ lɛ, sukulibiya nasɩyɩ lɩnɩ sukuli taa nɛ 
ñɔɔsɩ wɩɣ‑sɩ. Ɛtɩyaʋ‑sɩ se pasʋʋ‑ɩ mbʋ pʋyɔɔ yɔ pa‑taa 
wɩwa nɛ papasɩ kalʋʋ nɛ pɛɖɛɛ. Ɛlɛ pa‑taa nɔɔyʋ wolo 

abalʋ sʋsɔ ɛnʋ ɛ‑cɔlɔ se ɛsʋʋ‑ɩ. 
Peeye abalʋ ɛnʋ ɛlɩza  hɛyɛ nɖɩ 
nɛ ɛcɛlɩ abalɩbɩɣa ŋga, piyele 
pɩpasɩ wɩzʋʋ ɛ‑taabalaa.  
Taabalaa, fendu taa kazɛɣ fɛyɩ.                              
             Mayʋ: LESSAH Daniel 

Awudaa efelitu tɔm  
     Abalʋ nɔɔyʋ wɛna mbʋ nɛ kɩyakʋ nakʋyʋ wiye lɛ, 
pɩwɩɣ e‑koowu halɩñɩnʋ nɔɔyʋ. Ewolo ɛpɔsɩ piye nɛ  
ɛkpa ɛ‑cʋyʋ se ɛnʋ kʋʋnɩ e‑koowu, ewoni piye nɛ ɛcɛlɩ‑ɩ. 
Ɛlɛ kpe kabɩyɛ ɖɩsɩ nɛ ɛpɔzɩ tɩʋ nɔɔyʋ cɔlɔ piye lɛ, ɛlɛ 
kpa‑ɩ ɖɔɖɔ se ɛnʋ lakɩnɩ‑ɩ lɛ, halʋ ɛnʋ ɛpɩsɩ ɛkɔɔ abalʋ 
ɛnɛ ɛ‑cɔlɔ nɛ eheyi‑i se: pɩtɛkɛ malakɩnɩ ño‑koowu ɛnʋ 
ye, man‑cʋyʋ lakɩnɩ‑ɩ. Peeye ɛlɛ yaa‑ɩ wiyaʋ tɛ.  
     Wiyaʋ ɛnʋ ɛkɛ halʋ ɛnʋ ɛ‑walʋ egbele. Ɖanaɣ ɖanaa 
nɛ tɔm hʋyaa talɩ lɛ, wiyaʋ pazɩ tɔm yɔɔdʋʋ nɛ ɛsɛɛ  
ɛyaa kpɛɛɛ. Ɛlɛ, abalʋ yɔɔdɩ ɛ‑tɔm mbʋ lɛ, halʋ ɛnʋ se:      
menkpem kabɩyɛ ɖɩsɩ nɛ mɔnpɔsɩ piye lɛ, pɩkpa ma‑cʋyʋ 
se ɛnʋ lakɩna e‑koowu. Wiyaʋ se: ɛnɩ ɛlɛ ña‑cʋyʋ ɛlɛ. 
Halʋ ɛnʋ se: ña Wiyaʋ kee kee. Wiyaʋ se: cʋyʋnaa wɛɛ 
lɛ, pɔɖɔwa weyi ŋtɔŋ tɛ; ɛlɛ halʋ se ma‑walʋ neu. Peeye 
Wiyaʋ se mɛntɛkɛ ña‑walʋ neu ye, ɛlɛ mɛnkɛ ña‑walʋ 
egbele. Abalʋ se: ye mbʋ yɔ pɛɖɛɛ kazaŋaɣ pa‑naalɛ. 
Wiyaʋ se: kajalaɣ lɛ; mɛnkɛ ɛ‑walʋ egbele, nabʋlɛ lɛ, 
mɛnkɛ Kristʋ tʋ nɛ pɩɩhaɣ‑m waɖɛ se mowolo kazaŋaɣ 
ŋga, nabʋdozo lɛ, ŋpɔzɩ piye lɛ ŋtɔkɔna piye se ŋcɛlɩ‑m 
nɛ ŋɖaŋ se paya‑ŋ mɔn‑cɔlɔ nɛ pɩcɔ ŋtɔŋ se ma naa we?  
Wiyaʋ ɖɛzɩ‑wɛ Kantɔɔ tɛ lɛ, ɛlɛ ɛpɔzɩ halʋ ɛnʋ se tɩwaa 
ɛzɩma cɔlɔ ŋpɔzɩ ñe‑pee ana? Ɛlɛ se kʋɖʋm. Peeye 
Kantɔɔ tɔ ɖɔɖɔ se yee mbʋ yɔ, wolo ŋkpaɣ‑ɩ nɛ ŋkɔnɩ‑ɩ 
cɛnɛyɔ nɛ ɛpaazɩ pɔzʋʋ nɛ ɖɩna. Peeye eheyi wiyaʋ    
cikpelu se: wolo ŋyaa ñe‑egbele nɛ ɛkɔɔ nɛ ɖɩna ɛzɩma 

mbʋ ɖɩlakɩ yɔ. Halʋ ɖɛɛ ekpe kabɩyɛ ɖɩsɩ nɛ ewolo tɩʋ 
ɛnʋ ɛ‑cɔlɔ nɛ eheyi se: mɔñɔɔzɩ man‑tɩ se ŋkɔɔ nɛ     
ŋkɔlɩ‑m; kɔɔ nɛ ɖɩɖɛɛ. Tɩʋ talɩ Kantɔɔ tɛ nɛ pɩlabɩ‑ɩ pita 
se halʋ ɛnʋ ɛcɛtɩ tɔm kpem pɩdɩɩfɛyɩ. Kantɔɔ se: halʋ ña, 
ña nɛ ma‑wiyaʋ cikpelu ɛnɛ ɩɖɛɛ kazaŋaɣ. Wiyaʋ cikpelu 
se: maawoki, mbʋ pʋyɔɔ yɔ mɛnkɛ Kristʋ tʋ nɛ pɩɩhaɣ‑m 
waɖe se mowolo‑kɛ. Kantɔɔ se kasa ŋcaɣ se ŋpɛɛŋ   
men‑kewiyaɣ tɛtɛ yaa we? Ɛlɛ se: ndʋ mɔyɔɔdaa yɔ ndʋ 
lɛ. Kantɔɔ se: mɛnɖɛzɩɣ‑mɩ Prefe cɔlɔ nɛ ɛlɛ ñaahʋ‑mɩ‑tʋ. 
Patɩŋa payɩ pɛɖɛɛ Prefe tɛ. Peeye Prefe yɔɔdaa se: wiyaʋ 
yɔɔdɩ ndʋ ɛkɔmnaa yɔ nɛ manɩɩ yee. Ɛyɔɔdɩ ɛ‑ñɩndʋ lɛ, 
halʋ yɔɔdɩ mbʋ ɖɔɖɔ; ɛlɛ ɛ‑tɛ tɩʋ taa sɔkɩ yem nɛ pɩlakɩ‑ɩ 
ɛzɩ ɛmʋ wiyaʋ cikpelu ɛnʋ nɛ ɛnɛ halʋ pɛɖɛɛ kazaŋaɣ yɔ. 
Wiyaʋ cikpelu ɖaɣnɩ kizuu se eewoki ɖoli.  
     Peeye Prefe tɔm se: ye mbʋ akpa halʋ ɛnɛ se ɛnɩ 
lakɩnɩ e‑koowu? Abalʋ se ma. Peeye eheyi‑i se : pɩlabɩ 
ɛzɩma nɛ ŋkpa halʋ ɛnɩ lɛ, ña nɛ ɩ ɛɛɖɛɣ kazaŋaɣ nɛ 
ŋcaɣ se ɛnɛ wiyaʋ pɛɖɛɛna naa we? Ɛlɛ tatasɩ natʋyʋ 
yɔɔdʋʋ. 
     Pɔkɔma lɛ, wiyaʋ yele kewiyaɣ tɔɔʋ nɛ abalʋ ɛnʋ 
ɛkpaɣ‑kɛ. Peeye ɛpazɩ nazʋʋ wiyaʋ kɩbɩnʋ ɛnɛ. Kajalaɣ 
lɛ, ɛtɛɣ ɛyaa pɩdɩɩfɛyɩ nɛ pɔkɔɔ pakpa‑ɩ ɛ‑tɛ nɛ pɔɖɔɔnɩ‑ɩ 
se pataatasɩ‑ɩ naʋ Awuda. Peeye ɛ‑pɩyalaa wolo sɔɔjɔnaa 
cɔlɔ nɛ pɔkɔɔ pakpa‑wɛ nɛ powona‑wɛ falaa kuduyuu  
tɛɛ kɩyakɩŋ naadozo pɔtɔtɔɔ nabʋyʋ. Sɔɔjɔnaa lɩsɩ‑wɛ nɛ 
peheyi‑wɛ se paha‑wɛ kɩyakɩŋ naalɛ ɖeke se pɔkɔna‑ɩ.      

     Pɛɖɛɛ‑ɩ caʋ. Pɩtalɩ ɛzɩ fenasɩ naalɛ lɛ, wiyaʋ kɩfalʋ 
ɛnɛ ɛpazɩ ɛyaa tɛɛʋ; mba mba pɛwɛnɩ hayɩm lɔɔŋ ɛ‑cɔlɔ 
yɔ se powolo nɛ pamʋ ɛ‑hayɩm tɩŋa payɩ nɛ ɛɛnaɣ ɖenɖe 
ɛɛhayɩ yɔ lɛ, ɛkʋyɩ ɛ‑maɣmaɣ nɛ ɛɖɛɛ. Mbʋ wɛna pɩlakɩ 
halɩnɩ sɔnɔ.  
     Taayele nɛ nɔɔyʋ ɖɔ ña‑waɖɛ yɔɔ kaʋ, mbʋ pɩyɔɔ yɔ 
pɩwɛɛkɩɣ ñe‑wezuu lɛlaa ɛsɩndaa.  

Mayʋ: AMAKE Evabou 
 

Mbʋ pɩlaba nɛ pɩla se ɛyaa wɛɛ Awudaa yɔ 
     Nakʋyʋ wiye ma nɛ man‑caa ɖiwoba cɔjɔ nɔɔyʋ cɔlɔ. 
Payaɣ‑ɩ se Pasɩkaalɩ. Cɔjɔ ɛnʋ ɛkpaɣ tɔm nɛ ɛkɛdɩɣ‑ɖʋ 
se: taabalaa‑mɩ mbʋ pɩlaba nɛ ɛyaa wɛɛ cɩnɛ yɔ, mbʋ lɛ 
se Anasaayɩ weyi payaɣaɣ se Likidi yɔ, ɛnʋ tamna ɛyaa 
kabɩyɛ ɖɩsɩ nɛ ɖoŋ nɛ ɛkɔnɩ‑wɛ Awudaa. Ɛ‑taabalʋ  
LETENA kaasɩnɩ‑ɩ tʋmɩyɛ nɖɩ ɖɩ‑taa. Kajalaɣ mba  
ɛkɔnaa yɔ, paaɖɔ sakɩyɛ. Pa‑taa lɛ, ɖɩnaɣ Huluŋ mba,  



15 

Kajaɣ mba, Kpaŋkalʋʋ mba, Fɛʋdaa mba, Landaa mba. 
Pɩnaɣ kudoku nɛ taŋga nɛ nasɩnaza nɛ nɩɩlɛ nɛ naalɛ taa 
ɛkɔnɩ‑wɛ. Alɩwaatʋ ndʋ tɩ‑taa lɛ, ɛyaa mba patɩŋa payɩ 
paawɛ Awudaa cɩnɛ yem ñɩtʋ taa. Kpɩna wena atɔkɩ 
ɛyaa yɔ kpemtɔyɩsɩ aaɖɔɔ sakɩyɛ. Peeye weyi payaɣ se 
Kajaɣtaŋ yɔ, ɛɛkɛ laŋ yɔɔ cɔnɩyʋ yɔ, ɛpazɩ‑wɛ tɛyʋʋ lona 
hɔɔlɩŋ hɔɔlɩŋ. 
     Pe‑wiyaʋ kaakɛ sɔsɔ Kodobu. Anasaayɩnaa mba  
pɛɖɛɛ patasɩ kɔnaʋ lɛlaa nɛ pɔzɔzɩ kajalaɣ mba yɔɔ. 
Patɩŋa payɩ paawɛ Awudaa cɩnɛ nɛ papasɩ kpaɣʋ tuuye 
ɖɛʋ yɔɔ. Kajaɣtaŋ weyi ɛɛkɛ laŋ yɔɔ cɔnɩyʋ yɔ, ɛlɛ ñaasɔ 
Tantʋʋnaa habɛɛ nɔsɩ. Ɛyaa mba, padʋ habɩyɛ sɔsɔɖɛ  
nɖɩ ɖɩɖɔŋ ɖi‑yɔɔ ɛsɩnɔɔ yɔ nɛ pɔhɔɔyʋʋ taa cɩnɛ nɛ pʋcɔ 
pɔkɔɔ paɖʋ aŋwa.  
     Tɔm tʋnɛ tɩkɛ tɔm toovenim ñɩndʋ. Anasaayɩ LIKIDI 
yabɩnɩ ñʋʋ nɛ samaɣ wɛɛ kɔɖɔʋ Awudaa.           

Mayʋ: AMAKE Evabou 
 

Mɩlaa naalɛ nɛ Abalʋ nɔɔyʋ pɔ‑tɔm 
     Abalʋ nɔɔyʋ wɛna mbʋ nɛ ɛɖɔʋ ɖɔɖɛ pɩdɩɩfɛyɩ. 
Kɩyakʋ nakɩyʋ wiye lɛ, mɩlʋ nɔɔyʋ caɣ nɛ ɛmaɣzɩ ɛ‑ñʋʋ 
taa se ɛla ɛzɩma leee? Ɛtɔ se: me‑liu wɛɛ se mɔntɔɔ      
kalimiye nandʋ. Ɛɖɛɛ ɛmɩlɩ liidiye kudokiŋ mɩnʋʋ nɔɔyʋ 
tɛ; ɛɖɛɛ ɖɔɖɔ se ɛmɩlɩɣ abalʋ weyi ɛɖɔʋ ɖɔɖɛ yɔ ɖɔɖɔ. 
Abalʋ ɛnʋ ɛwɛna kalimee nɛ pʋŋ nɛ kpakpafɩɩnaa kpem 
pɩfɛyɩ yɔɔdʋʋ. Mɩlʋ talɩ aho naayɛ tɛɛ nɛ ewolo elosi 

ɖɩɣa lɛ, abalʋ nɛ ɛ‑hɔʋ tɩŋa payɩ pɛtɛma sʋʋ. Peeye mɩlʋ 
woba nɛ ɛtʋlɩ kalimee kpou nɔɔ nɛ ɛkpa kalimee naanza. 
Ɛkpawaɣ lɛ, e‑liidiye kudokiŋ mɩnʋʋ ŋgʋ kɩtɔlɩ nɔnɔɔ  
tɛɛ nɛ ɛcaŋ ɛɖɛɛ. Ɛtalɩ ɛ‑tɛ lɛ, ewili ɛ‑kabʋa taa lɛ, ɛɛnaɣ 
e‑liidiye. Peeye ɛnawa se ɖenɖe ɛmɩlaa yɔ peeye pʋtɔlaa. 
Ɛtɔ se ŋgʋ me‑liu kaawɛna se mɔntɔɔ kalimiye nandʋ lɛ, 
pɩla ɛzɩma nɛ melezɩɣ me‑liidiye yɔ. Ɛɖɛɛ ɛna ɛ‑taabalʋ 
mɩlʋ lɛlʋ nɛ eheyi‑i mbʋ pilaba yɔ. Ɛlɛ se:  ŋnaɣ ma 
mɛwɛna ñʋʋ. Ɖiwolo Abalʋ ɛnʋ ɛ‑tɛ nɛ ɖɩmʋ ñe‑liidiye. 
Powoba lɛ, pana pɛlɛ nɔɔyʋ ɛwɛɛ ɛhazɩɣ taɣ yɔɔ. Mɩlʋ 
lɛlʋ se: ɖɔgɔɔ ŋna liidiye kalimee kpou cɔlɔ yaa ŋtana? 
Ɛlɛ se: manawa. Pɛlɛ wolo nɛ ɛyaa pa‑caa nɛ eheyi‑i se: 
nabɛyɛ kɔm ñɔ‑cɔlɔ. Ɛlɛ lɩɩ nɛ ɛha‑wɛ kpelezi lɛ, ɛpɔzɩ‑wɛ 
se: tan waa alaafɩya lɛ; Peeye weyi ɛɛtɔm se ɛwɛna ñʋʋ 
yɔ ɛtɔ se: ɖa‑caa, ɖeɖe ɖɩkɔma se ɖɩyakɩ kalimee cɩnɛ lɛ, 
ɖɩtamaɣnɩ‑ŋ; aho kaayuwa lɛ, ɖɩtɩcasɩ se ɖɩcɛyɩ‑ŋ nɛ  

ɖɩkpa kalimee naanza nɛ ɖɩsɩɩ liidiye kudokiŋ mɩnʋʋ 
nɔnɔɔ tɛɛ. Ŋnawa yaa ŋtana? Ɛlɛ se: manawa. Ɛlɛ se: 
ɖɩkɔm se ŋtɛzɩ‑ɖʋ ceŋji. Pɩ‑yɔɔ ɖɩsɩ‑ɖɩ se pɩwɩlɩ se 
ɖɩtamɩlɩɣ kɩmɩlʋ. Ɛlɛ sʋʋ kuduyuu tɛɛ nɛ ɛkpaɣ liidiye 
nɛ ɛlɩzɩ ɛ‑kalimee liidiye pɩkazɩ lɛ, ɛcɛlɩ‑wɛ pacaŋ pɛɖɛɛ.  
     Pʋcɔ nɛ mɩlʋ kɔɔ nɛ ɛmɩlɩ‑ŋ lɛ, Ɛsɔ cɔlɔ pɩlɩɣna; yee 
Ɛsɔ caabiyuu ɛtɔm se pamɩlɩ‑ŋ yɔ ña ɛyʋ lɛ, ŋfɛyɩnɩ ɖoŋ.           

Mayʋ: AMAKE Evabou 
 

Pɛlɛ weyi eyozuu ɛyaa yɔ 
     Pɛlɛ nɔɔyʋ wɛna nɛ ɛwɛna ɖaŋnaa ñɔɔɔ pɩdɩɩfɛyɩ naʋ. 
Nakʋyʋ wiye lɛ, abalɩbɩɣa nakɛyɛ wolo ɛ‑cɔlɔ nɛ ɛlɛ 
yɔɔdɩnɩ‑ɩ; etisi se: ɛɛɛ ɖɩɖɔ ɖanɖɛ. Pɛlɛ ɛnʋ nɛ abalɩbɩɣa 
ŋga pɛwɛɛ mbʋ, ña se lɛ halɩbɩɣa kɛtɛma pɩʋ Yɛɖɛmɛdɛ 
taa kpem. Mbʋ pɩlaba yɔ lɛ se ɖoo yuu lɛ, ɛɛhɛnɩɣ ɛ‑tɛ 
kuduyuu tɛɛ, lɛlaa ñɩŋ tɛɛ ɛhɛnɩɣ. Pɛlɛ ɛnʋ ɛkʋyʋʋ se 
ekpeŋ lɛ, ɛmɩlɩ liidiye nɛ ekpena. Tɛʋ feŋ lɛ, weyi ɛ‑tɛ 
pɛlɛ sʋwa yɔ, ewolo ɛpɔsɩ‑ɩ se ɖeɖe ɖɩtɛm leeyuu nɛ 
ŋkʋyɩ se ŋkpeŋ yɔ ŋtakpaɣ me‑liidiye kaɖʋ ñʋʋ taa yaa 
we? Ɛlɛ se: aayɩ mantakpaɣ pʋyʋ. Pɛlɛ ɛnʋ ɛwɛɛ ɛkpakɩɣ 
ɖɔɖɔ e‑ɖoo nɛ ɛ‑ɖalaa nɛ ɛ‑kɔɔnaa pe‑liidiye mbʋ nɛ   
paba kpaɣ‑ɩ nɛ pamakɩ tanaŋ nɛ ɖoo. Pɩnɩ‑wɛ pɩŋŋ lɛ, 
pɔɖɔɔnɩ‑ɩ nɛ ewolo ɛcaɣ ɛ‑kɔɔ lɛlʋ tɛ. Ɛmɩlɩ‑ɩ ɖɔɖɔ mbʋ. 
Ɛlɛ kasɩ liidiye kudoku nɛ nasɩlɛ e‑huyuu taa, pɛlɛ wolo 
ɛsɛlɩ kuduku nɛ pɩkasɩ nasɩlɛ. Ɛ‑kɔɔ kɔma nɛ ɛpɔsʋʋ se: 
akpaɣ me‑liidiye lɛ, pɛlɛ ɖɔɖɔ se: mantakpaɣ pʋyʋ. Pɛlɛ 

ɛnʋ, mɩlɩm yɔ se peyebini‑i, hayitu yɔ se e‑ɖeke, cɛtɩm 
yɔ se e‑ɖeke. Payaɣ‑ɩ se Kɩɩsʋʋkpɛɖɛ, patasɩ‑ɩ se 
Kaasankrʋ, patasɩ‑ɩ se Ɖɛsɩniiye. Ŋgʋ ɛwɛ ɖeu siŋŋ ɛlɛ 
mbʋ ɛlakɩ. Nakʋyʋ wiye patasɩ sɩʋ liidiye ɖɔɖɔ nɛ ɛkpaɣ 
pɩkasɩ lɛ, ɛ‑kɔɔ kpaɣ‑ɖɩ nɛ ewona ɛlɔ ɛ‑yɔɔ saʋ taa se 
ɛtɛsɩ kpaɣʋ. Ɛkpaɣ ɖɔɖɔ nɛ ɛɖɛɛ. Ɛɖɛʋ lɛ paa weyi 
ekpiyiɣ ɛ‑ñʋʋ yem pɩtɩŋna ɛ‑lakasɩ yɔɔ.  
     Mbʋ pɔtɔŋ se paa pɛlɛ weyi lɛ, ɛñaɣ pana nɛ ɛɖɔkɩ   
ɛ‑tɩ nɛ ɛ‑walʋ kɔɔ ɛsɔɔlɩ‑ɩ nɛ ɛtaakɔɔ eyeli‑i ɛzɩ nʋmɔʋ 
taa ɛɛna‑ɩ yɔ. Ɖɔɖɔ lɛ, paa pɛlɛ weyi ɛlʋ nɛ ɛla tʋmɩyɛ 
camɩyɛ nɛ ɛyaa tɩŋa sɔɔlɩ‑ɩ. Pʋbʋ yɔ evebiya huyuu‑i  
yem cɛkʋ cɛkʋ.     

Mayʋ: AMAKE Evabou 
 

Yʋlʋm nɔɔyʋ tɔm 
     Nakʋyʋ wiye nɔɔyʋ hɔŋaɣ yʋlʋm, pɔkɔɔ patalɩ pɔɔ 
nakɛyɛ se pɛɖɛsɩɣ lɛ, halaa nabɛyɛ wɛɛ pɔcɔtʋʋ ka‑taa. 
Peeye yʋlʋm pɔsʋʋ weyi ɛhɔŋaɣ‑ɩ yɔ se: manpɩzɩɣ     
meheyi‑ŋ mba pɛwɛ pɔɔ taa yɔ yaawe? Ɛlɛ se: ña yʋlʋm 
nɛ ma ɛza tʋ nɛ ŋpɩzɩɣ se ŋheyi‑m mba pɛwɛ pɔɔ taa yɔ. 
Peeye ɛtɔm se manpɩzɩɣ meheyi‑ŋ la. Tɔɔ heyi‑m yaa: 
Yʋlʋm se halaa wɛna pɔɔ taa. Ɛtasɩ yɔɔdʋʋ se ŋnaɣ mbʋ 
pɩlaba nɛ mana se halaa wɛna peeye yɔ; Ɛlɛ se: aayɩ. 
Peeye ɛtɔm se: ŋnaɣ ma‑ladɩyɛ kʋyaa pɩsɩŋ ɛsɔdaa ɛzɩ 
kpaɖaʋ yɔ. Halɩ pɩlakɩ‑m ɛzɩ mentii ka‑taa peeye nɛ   

mana kʋɖʋm nɔɔyʋ nɛ mɛhɛsɩnɩ ma‑laŋɩyɛ yɔ; tii nɛ 
ŋyɔɔdɩnɩ‑m halʋ kɩpanʋ nɔɔyʋ nɛ pʋcɔ ɖɩɩɖɛsɩ pɔɔ. Ɛlɛ 
pazɩ ewoŋ kpala kpala nɛ ɛtɔ se: mancaaci ña ña‑ladɩyɛ 
lɛ nɖɩ nɛ ŋpɩzɩɣ se ŋkpaɣ halʋ nɛ ŋhɛsɩnɩ ña‑laŋɩyɛ? 
Peeye eheyi‑i se: wolo ŋla mbʋ mɔnpɔza‑ŋ yɔ. Ɛlɛ wolo 
nɛ ɛna halʋ lɛlʋ, payaɣ‑ɩ se Wɩlɩɩ, ɛyɔɔdɩnɩ yʋlʋm. Wɩlɩɩ 
tisi se ewoki yʋlʋm tɛ alɩwaatʋ ndʋ tɩ‑taa.  
     Peeye yʋlʋm taa la leleŋ pɩŋŋ, ɛsa ɛ‑hɔnɖʋ ɛnʋ kpem. 
Patalɩ ɖɩɣa lɛ, halʋ pɔzʋʋ yʋlʋm se: lee ño‑kuduyuu wɛɛ 
tɛ, ɛwɩlɩ se ŋgʋ lɛ. Halʋ se: ɖɛ‑m nɔɔ nɛ ŋwolo nɛ ŋtʋlɩ 
nɛ ɖileɣyi. Yʋlʋm takɩɣ nɛ 
ɛɖaʋ ka ka nɛ ɛkɔɔ ɛtalɩ     
kuduyuu tɛɛ nɛ ɛyaɣ halʋ 
doŋ se: ñewele, ɛlɛ se: 
maayɔ. Halʋ wolo nɛ ɛmɛlɩ 
pɔɔyʋʋ wayɩ. Yʋlʋm tasɩ 
yaʋ lɛ, ɛnɩɣ sɛtʋ ɛ‑cɔlɔ; ɛlɛ 
se: taŋ kɔɔnɩ cɩnɛ. Peeye ɛlɛ 
tɔm se: ca‑m ŋna‑m lɛ, 
ɖiileɣyi. Yʋlʋm wolo ewili 
pɔɔyʋʋ wayɩ nɛ ɛmaɣnɩ‑ɩ 
peeye nɛ ɛhɔmɩ‑ɩ nɛ ewoni‑i 
kaɖʋ yɔɔ nɛ ɛhɔsɩ e‑wondu 
tɩŋa nɛ halʋ ñɩndʋ ɖɔɖɔ. 
Peeye halʋ heyi‑i se: ŋnaɣ, 
ña‑maɣmaɣ ŋkpaɣkɩɣna  

ñe‑kpeɣɖe nɛ ŋɖʋ man‑panɖɛ taa nɛ ŋla ɛzɩ pɩmaɣ‑ŋ yɔ. 
     Yʋlʋm tasɩ takʋʋ halʋ yɔɔ pɩkpaɣ ɖooo ñʋʋ taa nɛ 
pɩkɔɔ piwolo tala yɔɔ lɛ, ɛna ɖenɖe ɛɖʋʋ e‑kpeɣɖe yɔ.  
Mbʋ labɩna nɛ yee halʋ ɛtɔm se ɛnasɩɣ yʋlʋm yɔ pɩfɛyɩ 
kaɖɛ paa ñɩɩ.  
     Yee nɔɔyʋ ɛcaɣ se ɛcaɣnɩ ɛ‑halʋ nɛ eetisiɣ yɔ,  
epeɣzi‑i hɛɛɛ, etisiɣ. Mbʋ pʋyɔɔ yɔ, halʋ wɛɛ ɛzɩ pɩɣa yɔ. 
          

Mayʋ: AMAKE Evabou 
 

Kamaɣ kpɛndʋʋ halʋ nɛ ɛ‑walʋ yɔ 
     Halʋ nɛ ɛ‑walʋ pɛwɛna mbʋ. Payaɣ halʋ se Mazalʋ 
nɛ walʋ Mazabalʋ. Ɛyaa mba pɛwɛʋ yɔ, ɖooo ɛzɩ 
papkaɣʋ ɖama yɔ, pɩtalɩ pɩnzɩ ɛzɩ naalɛ yɔ, paasɩŋ ɖama 
ɛzɩ halʋ nɛ ɛ‑walʋ yɔ. Mazabalʋ ñɔtʋʋnɩ Mazalʋ aho tɛɛ 
lɛ, Mazalʋ kisiɣ nɛ ɛhaɣ‑ɩ siɣye. Pɛwɛɛ mbʋ ka ka. Pɩtalɩ 
nakʋyʋ wiye lɛ, pasʋʋ pahɩnɩ nɛ paha ɖama siɣye. Halʋ 
ñaahɩnaa nɛ ɛñɔtɩnɩ ɖaŋ. Pɩkɛdaa lɛ, kamaɣ nakɛyɛ 
kakayɩ ɖaŋ yɔɔ nɛ kalɩɩ kɔtɔlɩ Mazalʋ yɔɔ pam nɛ  
sɔɔndʋ kpa–ɩ pɩŋŋ nɛ ɛkɛsɩ nɛ ekpiɣkini ɛ‑walʋ cɩŋ cɩŋ 
nɛ pɩɖɛɛ kɩɖɛʋ nɛ Mazabalʋ hiɣ nɛ ɛla nɛ ɛ‑taa la leleŋ 

nɛ ɛmaɣsɩ pɩŋŋ nɛ ɛtɔ se: Ɛsɔ tɩŋnɩ 
kamaɣ kanɛ kɔ‑yɔɔ se ɛkpɛndɩ‑ɖʋ, 
ŋlabalɛ. Mbʋ pɩlaba nɛ halʋ ɛnʋ nɛ         
ɛ‑walʋ patɩlɩ ɖama.      
       

 Mayʋ: AMAKE Evabou 

Wiyaʋ nɛ ɛ‑samaɣ pɔ‑tɔm 
     Nakʋyʋ wiye wiyaʋ kpeɣli ɛ‑samaɣ tɩŋa payɩ nɛ 
eheyi‑kɛ se: yee nɔɔyʋ ɛpɩzaa nɛ ɛɖʋ ɛ‑ñʋʋ tataa se   
ehu‑i yɔ ɛcɛlɩɣ‑ɩ e‑kewiyaɣ. Tɔm tʋnɛ pɩɩkɛ kpɩna hɛkʋ 
taa pɩlakaɣ mbʋ.  
     Samaɣ ŋga kapazɩ lɩʋ kʋɖʋm kʋɖʋm nɛ ehuu‑kɛ nɛ 
ɛkɔɔ ehu katɩŋa payɩ. Weyi payaɣ se Aji nɛ patasɩ‑ɩ se 
Kozoŋa yɔ, ɛɛwɛ ɛyɛlɩɣ ñɩtʋ taa. Pɩkɛdaa lɛ, ɛnɩɣ piwiliɣ 
pɔʋ nakʋyʋ taa se cɩɩɩ cɩɩɩ lɛ, ewolo ɛkpaɣ ɖaʋ nɛ ɛsɔkɩ  
kɩ‑taa. Ɛsɔkaɣ mbʋ lɛ, pɩsɛlɩ‑ɩ nɛ pɩyaɣnɩ tɛtʋ kpim, ɛtasɩ 
labʋ mbʋ nɛ pɩtasɩ‑ɩ yaɣnaʋ tɛtʋ kpim tɔm naadozo. 

Ɛkʋyɩ nɛ ese lɔŋ nɛ ewolo eheyi 
wɩyaʋ se yee ɛcaɣ se ɛ nɛ‑ɩ palʋ 
yɔ, ewolo laʋ ŋgʋ kɩ‑taa nɛ 
ɛmaɣnɩ‑ɩ. Ŋtakɩ lɛ, ŋnɩɣ piwiliɣ 
se : cɩɩɩ cɩɩɩ lɛ, ɛkpaɣ ɖaʋ nɛ ɛsɔ 
pɔʋ ŋgʋ kɩ‑taa nɛ malɩɩ nɛ ma nɛ 
ŋ ɖɩmaɣzɩ. Wiyaʋ koti samaɣ 
tɩŋa nɛ eheyi‑kɛ se kowolo ɖɔɖɔ 
peeye nɛ kana seɖiya. Tɛʋ fema 
lɛ wiyaʋ nɛ ɛ‑samaɣ patalɩ nɛ ɛla 
ɛzɩ kozoŋa keheyi‑i yɔ. Kozoŋa 
wɛ cɔkɔyɛ tɛɛ sɛɛ sɛɛ nɛ ɛɖaŋ.  
     Ɛsɔbɩ mbʋ lɛ, pɩsɛlɩ‑ɩ nɛ 
pɩyaɣnɩ tɛtʋ kpɩ lɛ kozoŋa tɩlɩʋ 
nɛ cɔkɔyɛ ɖɩlɛ ɖɩ‑tɛɛ nɛ ewolo 

ɛtɩnɩ ɛ‑yɔɔ nɛ ɛpɔzɩ–ɩ se ɛtasɩɣ, wiyaʋ ɛnʋ pɩpɩ‑ɩ kpem lɛ, 
ɛtɔ se ɛɛtasɩɣ. Ŋgʋ eleeu nɔɔyʋ kawɛnɩ pɔʋ ŋgʋ kɩ‑taa nɛ 
kozoŋa waanɩ‑ɩ nɛ ehu wiyaʋ. Pɩsɩnɩ mbʋ wiyaʋ ha 
paɣtʋ se lɛɛlɛɛyɔ lɛ kozoŋa kɛnɩ wiyaʋ.  
     Mbʋ pɔtɔŋ se paa ŋwɛ ɖoŋ ɛzɩma yɔ, taatɔ se ŋpɩzɩɣ 
ŋwa ɛyaa tɩŋa.                             
        Mayʋ: AMAKE Evabou 
 

Kɩlɩndɩyʋʋ lɩɣʋ sɔŋ yɔ 
     Ɛyaa sɩkɩ lɛ, Kɩlɩndɩyʋʋ eewoki ɖipinɖe. Ɛnaɣ se 
nɔɔyʋ sɩba lɛ, pɩmaɣ‑ɩ yɔ, ɛkpaɣ liidiye nɛ ewona nɛ 
ɛcɛlɩ se pebimna sɩɖʋ yaa eetiiwoki kpem. Nakʋyʋ wiye 
lɛ ɛ‑caa maɣmaɣ sɩ nɛ ɛcɔɔ ɛyaa ɛyaa se pɔkɔɔ pasɩnɩ‑ɩ     
ɛ‑caa pim. Nɔɔyʋ towolo ka ka ɖanaɣ kɔɔ kaɖanɩ. Aho  
yuwa, ɛsʋʋ ɛhɛnɩ lɛ, nɔɔyʋ wona liidiye caɖaɣ taa nɛ ɛsɩɩ     
e‑kuduyuu nɔnɔɔ tɛɛ nɛ ɛcaŋ ɛɖɛɛ. Tɛʋ fema lɛ, ɛnaɣ 
caɖaɣ ŋga nɛ liidiye, nɔɔyʋ towolo se ɛsɩnɩ‑ɩ, ɛ‑caa wɛɛ 
peeye mbʋ nɛ ɛwɛɛkɩ nɛ ɛlɩɣ sɔŋ. Ɛɛnɩɣ nɔɔyʋ taŋ lɛ, 
ewolo ehuyi pɔʋ nɛ ewolo ɛkpaɣ ɛ‑caa ɛnʋ nɛ ewona 
ebi. Ɛtɛma lɛ ɛnɩɣ ɛ‑yɔɔ sɔŋ, mbʋ pʋyɔɔ yɔ ɛ‑caa sɔŋ ta‑ɩ. 
 Mbʋ labɩna nɛ paa weyi lɛ, pʋwɛɛ se nɔɔyʋ ɛsɩba 
yɔ, ewolo nɛ ɛsɛɛ leɣ; paa weyi ɛnaɣ‑ŋ peeye mbʋ lɛ, 
pɩtalɩnɩ‑ŋ yɔ; pɔkɔŋ pasɩnɩ‑ŋ. Ɛyaa wokuu leɣ taa yɔ   
powoki se cee pɩtalɩnɩ‑wɛ yɔ paasɩnɩ‑wɛ ɖɔɖɔ.  
 Pɩsɩnɩ mbʋ nɛ Kɩlɩndɩyʋʋ pasɩ lɩʋ sɔŋ.     

Mayʋ: AMAKE Evabou 

Nʋmɔɖɔnʋ nɔɔyʋ tɔm 
     Nakʋyʋ wiye abalʋ nɔɔyʋ kʋyaa se ɛɖɛɣ nʋmɔʋ. 
Payaɣ‑ɩ se Kili. Ɛɖɛwaɣ lɛ, ɛkpaɣ kpaŋaɣ se ɛɖɛnɩ‑kʋ. 
Pɩkɛdaa lɛ, ɛpɔzɩ nɔɔyʋ nʋmɔʋ taa se ɛwɩlɩ‑ɩ ɛjaɖɛ nɖɩ 
ɖɩ‑taa. Ɛlɛ se: pɩkazɩ pazɩ se ŋtalɩ peeye. Ɛlɛ, ye ŋseɣni 
ña‑kpaŋaɣ ɖoŋ yɔ, ŋŋtalɩɣ lɔŋ, yee ŋseɣni‑i ''hɛɛɛ'' yɔ, 
ŋtalɩɣ. Etusi ɛ‑tɩ pazɩ ɛsɩndaa lɛ, ɛmaɣzɩ ɛ‑taa pɩŋŋ nɛ  
ɛtɔ se, ɛnɛ kpem ndʋ ɛyɔɔdʋʋ mbʋ tɛ, menseɣ ɖoŋ nɛ 
mantalɩ lɔŋ. Ɛpasɩ kpaŋaɣ mabʋ yem yem se ɛtalɩ lɔŋ   
nɛ ɛhɛzɩ. Kpaŋaɣ ñapazɩ seɣa ɖoŋ kpem. Pɩkɛdaa lɛ, 
kpaŋaɣ ɛɛtasɩɣ ɖɔm, kɛhɛnɩ nʋmɔʋ taa pɩɖɛ‑kɛ nɩʋ 
kpem. Kili wɛɛ peeye nɛ ɖoo yu nɛ pɩñalɩ‑ɩ lɛ, kpaŋaɣ 
kʋyɩ nɛ ɛpazɩ ɛ‑nʋmɔʋ ɖɔm ɛkɔɔ ɛtalɩ tanaŋ tɛɛ pala. 
Ɛtalɩ peeye lɛ, pala kazandʋ nɛ pɔtɔɔ nɛ pɔñɔɔ kpɛdɛlɛɛɛ 
nɛ amʋʋya nɛ taa leleŋ.  
     Pɩkɛdaa lɛ, abalʋ lɛlʋ talɩ, ɛlɛ kosu wondu tɩwɛ fɛlɛ 
fɛlɛ nɛ ewolo kazandʋ ndʋ ɖɩtɩtɔɔyɛ lɛ, peheyi‑i se: hayɩ 
abalʋ ña, ɖitenda‑ŋ yee, wolo ŋlɛɣzɩ wondu nɛ ŋkɔɔ 
ŋcaɣ cɩnɛyɔ. Ɛlɛ se: manɩwa ye. Ɛlɛ ɖɛɛ ɛlɛɣzɩ wondu 
ndʋ tɩwɛ cɔnaʋ yɔ nɛ ɛkɔɔ ɛcaɣ ɖenɖe paaha‑ɩ se ɛcaɣ 
yɔ. Powoni ɛ‑tɔɔnaɣ se ɛtɔɔ lɛ, ɛkpaɣ‑kɛ nɛ ɛɖʋʋ ɖoo   
pɩ‑taa kapʋwa taa. Peeye lɛlaa pɔzɩ‑ɩ se: taabalʋ ña, 
pɩlaba ɛzɩma ŋlakɩ mbʋ tɛ. Peeye ɛtɔm se: mansɩma se 
ma ɛya kazandʋ tʋnɛ tɩɖɩtɔɔyɛ naa we? Ɛlɛ pocosi‑i se, 
ɛɛɛ; nɛ pɩla ɛzɩma nɛ mɔnkɔɔ cɩnɛ kajalaɣ lɛ, ɛɖɔɔnɩ‑m  
se mowolo mɛlɛɣsɩ wondu nɛ pʋcɔ mɔnkɔɔ; wondu 

ɛyawa pʋ‑yɔɔ manɖʋ wondu ti‑taa se tɩtɔɔ tɩtɛma lɛ, 
ɩɩkɔna‑m ma‑ñɩŋga. Pɩla mbʋ nɛ pɔpɔsɩ‑ɩ se ɛkpaɣ nɛ 
ekpeɣ‑wɛ, ɛlɛ se: menkpeɣ‑mɩ.  
     Pɩla mbʋ nɛ paa weyi lɛ, ɛtɩlɩ lɔŋ.    

Mayʋ: AMAKE Evabou 
 

Tɛʋ nakʋyʋ tɔm 

 
 

     Pɩkɛnɩ mazaɣ nakɛyɛ tanaŋ tɛɛ. Sukuli fɛyɩ. Malɩɩ 
mɛwɛɛ me‑neze cɔlɔ nemeɣa tɛɛ nɛ mansɩɣnɩ‑ɩ tʋmɩyɛ 
labʋ nɛ ɛkɛdɩɣ‑m sɔsaa taa tɔm. Pɩkɛdaa lɛ, ɛsɔdaa ñɩlɩzɩ 
tɛlɛʋ tɛlɛʋ. Tɛʋ tili kim kim. Pitili mbʋ lɛ, mɛnɖɛɛ malɩɩ 
tɩndɛɛ, mɔncɔnɩ ɛjaɖɛ yɔɔ. Ɛjaɖɛ su yuŋ kɛmm. Tɛgbɛdaɣ 
nakɛyɛ ñɛyɩ kpi. Pusum limm. Ɛyʋ ɛɛnɩɣ sumaɣ nakɛyɛ 
wiluu. Pʋŋ weyi pɛtɛm‑ɩ lɩnaʋ nɛ paɖɩ yɔ, iwiluu panɩɣ 
cɩnɛ nɛ lɔlɔ yɔ. Ɛyaa lakɩ yem kpɛkɛ kpɛkɛ. Nabɛyɛ seɣ 
nɛ cɩnɛ, lɛlaa nɛ peeɖiyɔ. Mba paatɛm lɩʋ hayɩm nʋmɔʋ 
taa yɔ, peseɣ nɛ fezajɛka kɔnɛ yɔɔ.  
     Pɩkɛdaa lɛ, helifɛtaɣ nakɛyɛ calɩ kɔm fɛfɛfɛ. Peeɖe  
heelim sɔsɔm nabʋyʋ titibu fiii fiii. Mʋzʋʋ ñɛyɩ ɛjadɛ yɔɔ 



25 

tiɣ tiɣ. Abayabaya pazɩ tɔʋ kayɩ kayɩ. Tɛʋ tii waaa waaa 
waaa. Kɩdɩɣ keŋ. Ɛyʋ cɛnaɣ cɩnɛ nɛ lɔlɔ yɔ. Tɛʋ ɖɩɣ ɛyaa 
kuduyiŋ tɛɛ. Piya taa nɛ leleŋ nɛ sɩmayɩɣ kɩ‑taa. Pɩkɛdaa 
lɛ, kɩyɔtʋʋ nɛ kɩyɔtʋʋ. Kiyele kʋpʋtʋʋ kʋpʋtʋ. Kalimee 
pazɩ lɩʋ kɩ‑taa cɔlɔ cɔlɔ. Kalimaŋ pazɩ kou. Ɛjaɖɛ yɔɔ kɛlɩ 
ñamm. Tɛʋ fɛwa. Ɛyaa pazɩ lɩʋ kʋɖʋm kʋɖʋm nɛ pɛɖɛɣ 
pa‑tʋma taa.      

Mayʋ: AMAKE Evabou 
 

Halʋ maanɩɣ tɔm 
     Nakʋyʋ wiye abalʋ nɔɔyʋ yabɩ kpaca kɩyakʋ taa nɛ 
ɛkɔna lɛ, ɛyaa ɛ‑halʋ nɛ e‑piya nɛ eheyi‑wɛ se: ɩnɩɩ 
camɩyɛ tɔm ndʋ mɔyɔɔdʋʋ yɔ. Ɩcɔna me‑nesi taa nɛ ɩna 
kpaca kʋnɛ yɔ, wiɖiyi mɩ‑taa nɔɔyʋ ɛtaakpaɣ‑kʋ se 
ɛlakɩna pʋyʋ, mbʋ pʋyɔɔ yɔ mɛncɛlɩ‑kʋ man‑kalɩzaɣ tɩŋa 
payɩ. Abalʋ ɛnʋ payaɣ‑ɩ se Ñamtʋ. Kɩyakɩŋ naadozo ɖɛɛ 
hɛkʋ taa lɛ, abalʋ ɛnʋ ɛ‑halʋ caa mbʋ ɛyɛlɩnɩ ɖasɩ yɔ 
ɛɛnaɣ lɛ, ɛtɔsɩ se ɛ‑walʋ keheyi‑wɛ se pataakpaɣ kpaca 
ŋgʋ yɔ kʋ‑yɔɔ nɛ ewolo ɛkpaɣ‑kʋ se ɛyɛlɩnɩ ɖasɩ. Ɛtalɩ 
tɛyɛ lɛ, ɛna ɖeɣa nakɛyɛ, ewolo se ekeɖiɣ‑kɛ lɛ, ɛtɩkpasɩ 
kpaca nɛ ekeɖi tɔm kʋɖʋm lɛ, kpaca ŋgʋ kɩcaŋ kɩmaa 
haʋ. Peeye sɔɔndʋ kpa‑ɩ siŋŋ. Ɛmaɣzɩ ɛ‑ñʋʋ taa nɛ ekpe. 
Ɛtalɩ ɖɩɣa, aho yu nɛ ɛtaŋ ɛ‑walʋ se paɣcaɣ ɛzɩ halʋ nɛ 
ɛ‑walʋ yɔ. Walʋ tisi. Halʋ kɔm nɛ ɛna se ɛ‑walʋ caɣ      
se ɛnɩɩ leleŋ, pʋtɔpʋʋ se walʋ cawaɣ se ɛpasɩ lɩsʋʋ        
ɛ‑kɩcabayʋʋ lɛ, halʋ se ma‑walʋ ye ŋŋnaɣ kpaca ŋgʋ 

ŋheyi‑ɖʋ se ɖɩtaakpaɣ yɔ, mankpaɣ‑kʋ se mowolo tɛyɛ 
nɛ mancaa ɖasɩ lɛ, kɩpɛlɩ. Walʋ kaatɛm wɛʋ taa leleŋ 
ɛzɩma mbʋ yɔ lɛ, ɛtɔ se mmm! Yele kʋ‑tɔm. Ɛla nɛ ɛkʋyɩ 
nɛ pɩla se ɛkpaɣ nɛ ekpeɣ‑i. Tɛʋ fema nɛ Ñamtʋ caɣ se 
ɛtasɩ kɔtʋʋ ɛzɩ ɖeɖe yɔ lɛ, ɛtaŋ halʋ, halʋ ɛɛtasɩɣ tisuu. 
Peeye walʋ tɔm se: ye ŋnaɣ se mantaanɩɩ leleŋ yɔ,    
cɛlɩ‑m man‑kpaca yaa. Halʋ se: yee mbʋ kɔɔ ŋniidi     
ñɔ‑hɔyɛ yaa. Abalʋ ɛnʋ ɛ‑taa la leleŋ nɛ ewolo ɛkpa nɛ 
eheyi halʋ se: mbʋ mɔnsɔɔlɩ ñɔ‑tɔm.  

Mayʋ: AMAKE Evabou 

 
Pɩɣa kilebaɣ nakɛyɛ tɔm 

     Abalʋ nɔɔyʋ lʋlɩnɩ piya naalɛ nɛ nakʋyʋ wiye lɛ,   
cikpelu wolo eheyi ɛ‑caa se: caa, cɛlɩ‑m mbʋ pɩkaɣ 
kɛnaʋ ma‑ñɩm ña‑sɩm wayɩ yɔ. Ka‑caa yaa‑wɛ ɛtɛyɩ‑wɛ  
ɛ‑ñɩm tɩŋa payɩ. Peeye cikpelu kpaɣ ɛ‑ñɩm nɛ ɛɖɛɛ ɖoo 
ɛjaɖɛ naɖɩyɛ taa. Ɛtalɩ peeye lɛ, ɛpazɩ ɛ‑ñɩm mbʋ wɛɛkʋʋ 
yem yem nɛ pɩkɔɔ pɩtɛ pɩtɩŋa. Pɩkɛdaa lɛ, pɩɣa kanɛ 
kaanaɣ mbʋ kɔtɔɔ yɔ. Ɛkʋyɩ ewolo ɛna abalʋ nɔɔyʋ se 
ɛlɛ ɛmʋ‑ɩ tʋmɩyɛ nɛ ɛla nɛ paa tɔɔnaɣ maɣmaɣ yɔ, ɛɛha‑ɩ 
nɛ ɛtɔɔ. Ɛlɛ kpaɣ‑ɩ ewoni‑i se ɛcɔnɩ‑ɩ afanaa yɔɔ.  
     Ɛwɛɛ peeye, ɛzɩma mbʋ ɛɛla nɛ paa afanaa ñɩtʋ 
maɣmaɣ yɔ, ɛtɔɔ. Ɛlɛ ɛtɩpɩsɩ. Peeye ɛmaɣzɩ ɛ‑taa pɩŋŋ nɛ 
ɛtɔ se: ŋgʋ man‑caa wɛnɩ tʋmlaɖaa nɛ palakɩ‑ɩ tʋmɩyɛ. 
Manpɩsɩɣ man‑caa cɔlɔ nɛ meheyi‑i se: caa mayʋsɩnɩ Ɛsɔ 
nɛ mɛntɛ mayʋsɩnɩ‑ŋ. Kpaɣ‑m ɛzɩ ña‑tʋmlaɖʋ yɔ. Peeye 

ɛpkaɣ nʋmɔʋ kpem yɔɔ. Ɛwɩsɩ talʋʋ lɛ, ɛ‑caa losi‑i poliŋ 
taa nɛ ɛkatɩ‑ɩ nɛ ekpibi‑i ɛ‑nɔkɔyʋʋ taa nɛ pɩɣa ŋga 
koluŋ kɛ‑nɛmbɛla yɔɔ nɛ kɔtɔ se: caa mayʋsɩnɩ Caa Ɛsɔ 
nɛ mɛntɛ mayʋsɩnɩ‑ŋ, mantatasɩ mʋnaʋ se ŋya‑m se    
ña‑pɩɣa. Kpaɣ‑m ɛzɩ ña‑tʋmlaɖʋ yɔ. Peeye ka‑caa ɛnʋ 
ɛya ɛ‑tʋmlaɖaa taa lɛlʋ nɛ eheyi‑i se ewolo lɔŋ nɛ ɛkpaɣ 
toko nɛ esuu‑i. Ewolo ɛkpaɣ neɣye nɖɩ ɖɩkɩlɩ num yɔ nɛ 
ɛkʋ ɖɩtɔɔ kazandʋ, mbʋ pʋyɔɔ yɔ man‑pɩɣa ŋga kaaleba 
yɔ kapɩsaa kɔkɔɔ.  
     Pɩlakaɣ mbʋ lɛ, ɛ‑pɩyalʋ sɔsɔ kaawɛ tɛyɛ nɛ ɛnɩɣ soo 
nɛ nɔŋtɔŋ pataŋ. Ɛɖɛɛ ekpe. Ɛtalɩ ɖɩɣa lɛ, ɛnaɣ ɛyaa    
posu‑kɛ yem waaa nɛ papaɣ. Peeye pɩcɛyɩ‑kɛ pɩŋŋ nɛ  
kekisi se kaasʋʋ ɖɩɣa nɛ kacaɣ tɩndɛɛ. Ɛyaa tʋmlaɖʋ lɛlʋ 
nɛ ɛpɔsɩ‑ɩ se pɩlabɩ ɛzɩma nɛ ɛyaa paɣ mbʋ tɛ? Ɛlɛ se:     
ñe‑neu weyi eeleba yɔ, ɛnʋ pɩsɩna ɛkɔɔ nɛ ɖɩlakɩ 
kazandʋ. Peeye ɛ‑caa na mbʋ lɛ, ɛyaa‑ɩ nɛ ɛpɔsɩ‑ɩ se: 
pɩlaba ɛzɩma nɛ ña‑taa fɛyɩ leleŋ? Peeye kɔtɔm se: caa 
me‑neu ɛnɛ ɛkpaɣ ɛ‑ñɩm nɛ ɛɖɛɛ ɛwɛɛkɩ yem nɛ ma yɔ, 
mana‑ŋ ɖɩwɛna cɩnɛ ɛlɛ wiɖiyi ŋtɔtɔ se: man‑pɩyalʋ  
kpaɣ ŋpeɣa kanɛ yɔ nɛ ña nɛ ña‑taabalaa ɛla kazandʋ. 
Peeye ka‑caa heyi‑kɛ se mbʋ pɩtɩŋa payɩ mɛwɛna yɔ, 
ñatɩna‑pʋ. Ŋpɩzɩɣ ŋla mbʋ ŋsɔɔlaa yɔ.  
     Mbʋ labɩna nɛ pɩwɛɛ se ɖɩsɔɔlɩ Ɛsɔ nɛ ɖa‑laŋɩyɛ      
pilim. Mbʋ pʋyɔɔ yɔ ekpeɣkiɣ‑ɖʋ ɖa‑kɩwɛɛkɩm.  
     Yee ña ñaawɛna abalɩbɩɣa ŋga ko‑lone taa, ɛzɩma 
ŋŋlaba?                                      Mayʋ: AMAKE Evabou 

Halʋ nɔɔyɔ labʋ afa nɛ kalimee kañatʋ yɔ 
     Halʋ nɔɔyʋ payaɣ se Wetaʋ. Halʋ ɛnʋ ɛkɛ kotokolitʋ. 
Nakʋyʋ wiye, afa wolo ɛ‑tɛ saʋ wayɩ se ɛsɔ lɩm. Afa ɛnʋ 
ɛɛwɛnɩ hɩɖɛ kɩtɩtalʋʋ. Halʋ ɛnʋ ɛnɩsɩ lɩm nɛ pʋwasɩ siŋŋ 
lɛ, ɛkpaɣ ewona ɛpɩɩ‑pʋ afa yɩɖɛ tʋ ɛnʋ ɛ‑yɔɔ saʋ taa. 
Afa yɔɔ kpɛɛ foɖo nɛ ese nɛ ɛɖɛɛ lɛ, ɛsɩ. Pɩtalɩ fenasɩ 
naalɛ lɛ, halʋ haɣ hoɣa nɛ pɩkɔɔ pɩtalɩ ɛlʋlʋʋ nɛ ɛlʋlɩ lɛ, 
pɩɣa ŋga ɛlʋlaa yɔ, kɔ‑yɔɔ kpɛɛ ɖɔɖɔ. Nakʋyʋ wiye lɛ,  
kalimee wolo atɔkɩ mɩla 
nemeɣa tɛɛ lɛ, ewolo    
ɛmapɩ‑yɛ nɛ asɩ a‑tɩŋa payɩ.  

     Pʋkɔɔ pɩwɩɣ halʋ ɛnʋ; piye naɖɩyɛ lɩɩ ɛ‑naŋgbaŋaɣ 
yɔɔ nɛ ɛmakɩ kobusi nɛ ɛyaɣ kalimee ana se ayele‑i nɛ 
ɛhɛsɩ mbʋ yooo! Mbʋ pʋyɔɔ yɔ, awoki nɛ aloŋ e‑heŋ  
taa. Halʋ kɔɔ nɛ ɛsɩ nɛ powoni‑i pepi. Ɛyaa tɩŋa kaasɩm 
e‑yɔɔ mbʋ se ɛlakɩ kañatʋ kpem. 
     Mbʋ pɩlabɩna nɛ pɔtɔŋ se pɩtɩpɔzɩ se ɛyaa ɛlakɩ kpɩna 
kañatʋ mbʋ. Mbʋ pʋyɔɔ yɔ, mbʋ ɛyʋ ɖuu yɔ, mbʋ ɛkaɣ 
kʋm.      

Mayʋ: AMAKE Evabou 

 
Halʋ maɣzʋʋ nɛ ɛ‑walʋ se ɛna yɔ 

     Abalʋ nɔɔyʋ payaɣ se Hasɩ. Ɛkpaɣ halʋ nɔɔyʋ,  
payaɣ‑ɩ se Somiye. Pɩlabɩ ɛzɩ pɩnzɩ naanza yɔ lɛ, palʋlɩ 
piya naalɛ. Nakʋyʋ wiye lɛ, Somiye ɛnɛ ɛcɔnɩ ɛ‑walʋ 
pɩŋŋ nɛ ɛna se ɛɛcaɣ tɔm ɛ‑wezuu caɣʋ taa. Yee ɛtalɩ 
ɖoli nɛ nabɛyɛ ɛmakɩ ɖama yɔ, ɛsɩŋkɩɣ nɛ ɛhɛzɩ‑wɛ nɛ 
pʋcɔ ɛɖɛɛ. Ɛlɩɣ kɩyakʋ taa lɛ, ɛñɔɔ sʋlʋm pazɩ yem nɛ 
ekpe. Nakʋyʋ wiye lɛ, halʋ maɣzɩ ɛ‑taa nɛ ɛtɔ se sɔnɔ 
mamaɣzɩɣnɩ abalʋ ɛnɛ nɛ mana se ma nɛ ɩ lɛ, akɩlɩ lɛlʋ 
ɖoŋ. Aho yu nɛ abalʋ sʋʋ nɛ ɛhɛnɩ kajalaɣ nɛ ɛpasɩ ɖou. 
Pɩkɛdaa lɛ, ɛ‑halʋ sʋʋ ɛ‑cɔlɔ ɛzɩ eeɖoo lɛ, ɛkʋsɩ abalʋ nɛ 
eheyi‑i se: ma‑walʋ sɔnɔ mancaɣ se mana‑ŋ ɖɩlʋ nɛ   
mana se ahuu lɛlʋ. Walʋ se: ɖooo yɔ, wiɖiyi ŋtatɩɩlabɩta 
lakasɩ sɩnɛ, sɔnɔ we? Halʋ se: kpaɣ sɔnɔ yɔ, ŋnaɣ‑m 
camɩye. Halʋ tɩcaŋkʋʋ ɛma ɛ‑walʋ kataŋa kpa! Hasɩ se: 

ma ŋyakɩ kataŋa naawe? Ɛlɛ se: ɛɛɛ, mɔyɔɔdaa ŋtanɩɩ 
yaawe? Kpagbaa mbʋ lɛ, abalʋ hʋzɩŋ kpa nɛ ɛkʋyɩ 
ɛsɔdaa nɛ ɛkpa halʋ nɛ ɛyaɣnɩ‑ɩ tɛtʋ kpim nɛ ɛyaɣ‑ɩ 
katansɩ naalɛ nɛ eheyi‑i se: kataŋa kʋɖʋmaɣ lʋlʋʋ 
katansɩ naalɛ; yee ŋtɔɔ kɩmɩyɛ Komina yɔ, ŋkɔŋ se 
ŋhɛyɩɣ‑ɖɩ lɛ, ŋhɛyɩɣ nɛ kɛzɛɣa. Abalʋ tuu‑i tataa pɛɛɛ  
ɛzɩ ɛgbam kʋʋ kpɩna nɛ etuu‑yɛ yɔ. Abalʋ ɛnʋ eheyi‑i se: 
ña ŋmaɣsɩɣ se ŋkɩla‑m paɣlʋ nɛ ŋtɛ ŋkɩlɩ‑m kpeɣduu yɔ 
ŋpɩzɩɣ ŋlabɩ‑m nabʋyʋ yaawe? Pɩsɩnɩ kɩyakʋ ŋgʋ halʋ 
tatasɩ tɔm se pamaɣsɩ wiɖiyi.  
 Lɩm mbʋ pikpeŋ hɛɛɛ yɔ, mbʋ kpakɩɣnɩ ɛyʋ;  
pʋyɔɔ lɛ, halaa ɩtaacaɣ pa‑walaa tɔm yem yem pataakɔɔ 
pamabɩ‑wɛ nɛ pɔɖɔnɩ‑wɛ nɛ pakpaɣ lɛlaa. 
Yee ña ñɛwɛnɩ Hasɩ lone taa, ɛzɩma ŋlakɩ halʋ ɛnʋ?         

 
Mayʋ: AMAKE Evabou 

